
丁亥〈萬曆十五年〉

閣臣申時行等奏曰臣等見山東廵撫李戴報稱東昌府

有賊一夥及東阿陽谷等各州縣約有二三千人招集亡

命往來密謀期以舊歲迎春日據城舉事幸有夥賊一人

出首當卽擒拏首惡六七名其餘尙在緝捕解散因勘數

未的先行揭報看得東昌與臨淸相連乃南北咽喉粮運

必經之地若果有變卽道路阻絕粮運不行關係非小幸

賴

皇上威靈撫按道府俱各盡心任事隨發隨捕未至猖獗

此誠　國家之福地方之幸也但今年歲荒歉人民流離

飢餓切身起爲盜賊乃理勢之必然者不獨東昌一處爲

然前　勑旨申嚴保甲緝捕盜賊非不嚴切然捕盜者治

之標也治本之道在使民得食頃者

皇上大發帑銀遣使分賑恩至渥矣然賑銀有限而飢民

無窮卽如山西飢民在冊者六十餘萬人以六萬賑銀分

散人得一錢止三四日之食耳過此則空手枵腹如故

朝廷焉得人人而濟之惟是隣近協𦔳市糴通行米穀灌

輸不至乏絕乃可延旦夕之命近聞河南等處往往閉糴

彼固各保其境各愛其民然天下一家自　朝廷視之莫

非赤子灾民旣缺食于本土又絕望于他方是激之爲變

--

也臣等以爲宜禁止遏糴之令講求平糴之法各該地方

聽商民從宜糴買河南則糴于江淮山陝則糴于河南各

撫按官互相關白接逓轉運不許閉遏其糴本或于各布

政司或于南京户部權宜措處河南直𨽾四府則以臨德

二倉之米平價發糶則各處皆有接濟百姓皆有仰給或

不至嗷嗷待斃洶洶思亂也若夫挽回和氣聯結人心又

有根本切要事宜容臣等深思極慮另行陳　請〈奏議〉

閣臣申時行等恭請　宸斷並舉　建儲　封王吉典䟽

曰昨年言事諸臣屢請　建儲道路流傳妄有窺測臣等

心竊非之以爲

皇上親灑宸翰諭示臣等　明旨昭然布吿四方　聖志

何嘗不定而乃設不然之慮爲此紛紛以故逡廵待　命

踰年於茲矣及自新歲以來則臣等亦有不容已千言者

葢聞自古帝王或遇天象有警民生可虞則必深思遠圖

多舉吉祥善事以慰悅羣情導迎和氣臣等仰稽星象俯

察輿情竊謂今日吉祥善事無如建　儲闈封　王爵以

正綱常明典禮敷恩澤庶幾人心咸悅天意自孚而言者

尙未之及也臣等請畢陳其說夫國家有大綱常若父子

兄弟倫序一定而不可易者是已有大典禮若建儲封王

彝章具在而不可廢者是已昔我　太祖高皇帝三年四

